—— BAT—Soziolinguistika Aldizkaria

Euskararen egoera eskasa eta larria
«Euskal Herriko Unibertsitateann

Atarikoa

Azken hilabeteotan bederen, euskarak Unibertsitate
honetan duen arazoa dela eta, aldizkariek eta egunkariek
eskainitako tarteen bidetik, dagoeneko zabaldua, jakina
eta ezaguna den gaiari helduz natorkizue.

Egia esan, onenean ere, ez dago gehiegi aztarrikatu be-
harrrik 1985eko Martxoaren 18az geroztik Unibertsitatea
eremu gehienetan arautzen duten estatutuen esanek agin-
tzen dituzten alderdiak azaltzeko eta eguneroko ihardunen
nagiaren nagiaz horiek ez direla gorpuzten adierazteko.
Izan ere, euskara komunitate unibertsitarioaren adierazpi-
de eta idazpide ez izateak pizten dizkigu kezkak eta horiei
bide emanez, Euskal Komunitate Autonomoan kokaturik

dagoen Unibertsitateak euskara garatzeko eta erabilera
normaltzeko duen erantzukizuna (ez unibertsitarioei soilik,
baizik eta gizarte osoari begira) eta eman beharreko eran-
tzuna kontutan harturik, arazoaren alderdi zenbait baino
ez dut izango mintzagai.

1.— Unibertsitateko Estatutuen inguruan

«Euskal Herriko Unibertsitatea»ren Estatutuetan VIII.
atal osoa «Hizkuntza Ofizialen Erabileraz» izendaturik da-
go. Besteak beste, gogoan hartzekoak dira 241. artiku-
juan esaten dena, «Euskal Herriko Unibertsitatearen Hiz-
kuntza ofizialak euskara eta gaztelania dira» eta betekizu-
nen barrutian 2. puntuan «mintzaira bien erabilera normala
eta ofiziala bermatuko du». 243. artikuluan, unibertsita-
rioei, irakaskuntza euskaraz jasotzeko, Unibertsitatearen
organo guztietan harremanak bi hizkuntzatan izateko, la-
nak, probak, azterketak eta ikerlanak edozein hizkuntza
ofizialetan burutzeko eskubidea ezagutzen zaizkie. Ondo-
rioz, eskubide horiek praktikara eramateko eta irakaskun-
tzan, ikerketan eta unibertsitate-zerbitzuetan euskara ga-
ratuz joan dadin, 244. artikuluan, Unibertsitateak, behar
den plangintza eratzeko eta horretarako neurri egokiak jar-
tzeko eginkizuna hartzen du.

Irakaskuntzari bagagozkio, irakaslegoa euskalduntzea-
ren bidetik epe laburrenean irakaskuntza eta ikerketa eus-
karaz egiteko gaitzea eta trebatzea batetik, eta irakasle
berriak kontratatzerakoan euskaraz jakitea balioestea bes-
tetik, Unibertsitateak aurrerantzean eraman beharko duen
politikan sartzen da (245. artikulua).

Unibertsitatearen barruan euskararen aurrerabideak eta
normalkuntzaren aldeko iharduerak bultzatzeko eta koor-
dinatzeko, Errektoreak, Euskararako Errektoreordea izen-
datzea arautzen da 251. artikuluan eta Il. kapituluko 252.
artikuluan berriz, Euskararako Batzordea eratzea. Nolanahi
ere, Batzorde honi ez zaio ahalmen beterazlerik aitortzen
eta funtsean aholkularitzarako izango da.

2.— Unibertsitateko Euskararako Batzordearen
ibilbidea

Estatutuak martxan jarri aurretik euskararen normaliza-
ziorako 1982. urte-amaieran eratu bazen ere lehen Euska-
rarako Batzordea, 1987ko otsailean erabaki zuen Gober-
nu-Batzordeak, lehenik, behin-behinekoa eta ondoren es-



tatutuek arautzen dituzten eginkizun eta helburuak bete
asmoz Euskararako Batzordea izendatzea. Batzorde honen
betekizunen artean besteak beste, ondoko hauek azaltzen
dira 253. artikuluan: euskararen plangintzarako eta euska-
raren erabilera eta normalkuntzarako proposamenak egi-
tea, Unibertsitatearen organo beterazleei hizkuntz politika-
ri loturiko gaietan aholku ematea eta euskaraz aurkezten
diren akademi lanetarako, arau bereziak jartzeko erizpi-
deak proposatzea.

Beraz, Errektore-Taldearen orain hurrengo agintaldian
kokaturik, Euskararako Errektoreordearen gidaritzapena
eta estatutuen eskutik eraturiko Euskararako Batzordea-
ren ibilbidea eta iharduna kontutan izanik arituko naiz on-
doko lerrootan.

Kanpusetako Fakultate eta Unibertsitate-Eskola gehie-
netan Euskararako Batzordeak eratu eta Unibertsitateko
Batzorderako ordezkariak hautatu orduko Errektoreordea
mahaiburu izanik ibiltzen hasi ziren Batzorde ofizialak. Lu-
zatu gabe, esan daiteke, hasiera-hasieratik eta eginbeha-
rren lehentasunak ezartzerakoan, euskararen plangintza
egiteak hartu zuela nagusitasuna. Estatutuetako arauek
salantzabiderik ez zuten arren, ezin ahaztu eta beti plan-
gintzari atxekirik, hasiera belaska eta motela izan zuela.
|zan ere, hezurdura nolabait hatzeman bazitekeen ere, zai-
la zen eragin eta ahalegin handiagorik gabe berau gorpuz-
tea. Honela bada, kezka bizi-bizirik zegoen arren, etorkizu-
nerako plangintzaren gaia plazaratzen zen bakoitzean,
ahuleziak jota edo, ez zitzaion gai honi behar hainbateko
lekurik eskaintzen eta bidenabar erantzun egokirik ema-
ten. Horren lekuko ditugu, esate baterako urte horretan
zehar bileretan xedatzen den zenbait gai: azpimarratzen
da ikasle euskaldunak unibertsitateko ikasketak euskaraz
egitera bultzatzeko premia; eztabaidatu, euskaraz ikastur-
te osoak irakasteari edota oinarrizko irakasgai nagusiei
eman behar zitzaion lehentasuna; Fakultate eta Unibertsi-
tate-Eskola ezberdinen egoera diferenteak kontutan iza-
nik, egin behar ziren oharrak zuzenketak burutu eta gero,
plangintza-proposamen berriez mintzatu; maiz askotan es-
katzen zaio Unibertsitateari bere hizkuntz politika finka de-
zan; zer esanik ez, plaza berrien deialdiak direla eta, ba-
tzordekideek azaltzen duten kezka horietarako aholku-eri-
tzirik eskatzen ez zaielako eta elebidunak izan beharrean
gaztelerazkoak direlako aurrera egiten dutenak, euskal ira-
kaskuntzaren kaltetan.

1988. urtean plangintzaren inguruko larriari ateak zabal-
tzen zaizkio eta ekimenak ere zehatzagoak dira. Honela,
urte honetan batzarkideen eskutik ezagutuko da ikastegi
ezberdinen euskarazko planifikazioaren egoera; irakaskun-
tza euskaraz emateko bideratu behar diren kontratazio be-

rriak egiteko lortu beharreko koordinazioa eta bilerak era-
tzearen premia ere adierazi eta bideratuko da.

Hala ere, 1989. urtea funtsezkoa izango da euskararen
erabilera normalduko duen plangintza ehuntzeko; hasie-
ra-hasieratik gogotik ahalegintzen da Batzordeburua bero-
ni buru egiteko. Honela bada, otsailean, euskarazko ira-
kaskuntzaren plangintza dela eta, ondoko puntuotan osa-
bilduriko txostena aurkeztu zuen Batzordeburuak: 1) ezin-
bestekotzat eta beharrezkotzat hartzen da Unibertsitateak
zabaltzen duen irakaskuntza euskaraz eskaintzea; 2)
egoera soziolinguistikoa ezagututa, eta gidaritzat euskal-
dunen kopurua harturik, euskarazko irakaskuntzaren he-
datze zabalena lortu beharra; 3) irakasgai osagarri eta hau-
tazko bezala Euskara Zientifiko Teknikoaren eskaintza lu-
zatzea titulazio guztietan; 4) bost urtetako epearen buruan
txostenaren oinarria berraztertzea; 5) ikastegi ezberdinak
datozen ikasturteetako irakaskuntzaren planifikazioak
Euskararako Batzordeak emaniko ildoetara egokitzen bal-
din badira ontzat ematea. Ekainean berriz, zehaztasunik
gabeko bi orrialdetan zehar eta ikuspuntu eztabaidagarri
ezinagoa eredutzat harturik, Hizkuntz Normalizaziorako
Plangintzaren eskema aurkeztu zuen Batzordeburuak. Bel-
durrik gabe esan daiteke, azken honek sua piztu zuela ba-
tozordekideen artean osoko emendakina eskatuz, kritika
ugari luzatuz eta euskararen egoeraren larria azpimarratuz
azaroko bileran. Nolanahi ere, Unibertsitatea euskaldun-
tzeko eta euskal lerroak garatzeko ezinbestekotzat jotzen
zenez Euskararen Plangintza aurrera eramatea, berau bu-
rutzeko azpibatzordea osatu zen bilera berean.

Batzorde honen zeregina beraz, euskararen erabilera
normaltzeko plangintza berria burutzea zen, helburuak eta
epeak ezarriz.

3. — Euskararen erabilera normaltzeko
plangintza

Komunitate unibertsitarioko edonork, edozeinekin ahoz
nahiz idatziz euskaraz komunikatzeko eta irakasteko esku-
bidea arautzen den arren, estatutuak estatutu, gazteleraz
eraiki eta gaztelera nagusi den egoera ispilatzen da irakas-
kuntza, ikerkuntza zein administrazio-zerbitzuetako langi-
leen lan-harremanetan. Beraz, Unibertsitatean diharduten
47.000 ikasle, 2.500 irakasle eta 700 administrazioko eta
zerbitzuetako langileak ezezik, Unibertsitateak gizarte
osoan duen eragina eta erantzukizuna kontutan izanik gor-
puztu zen plangintza, hizkuntz normalizazioaren bidean
beste pauso bat emanez.



Aipatu plangintza honen helburuen artean ondokoak az-
pimarra daitezke: indarrean dagoen legedia beteraztea da
plangintzaren lehen helmuga; nolanahi ere, arauak bete-
tzea ezinbestekotzat jotzen den arren, Unibertsitatea eus-
kalduntzeko jarrerak, ekimenak eta borondate positiboak
bultzatzean xedatzen da bigarrena; eta azkenik, euskara-
ren erabilera normaltzeko plangintza unibertsitario guztien
xede eta ardura bilakatzea nahi da, ez soilik euskaldunen
arazoa, edota Euskararako Batzordearena.

Xehetasunetan sartu gabe, Unibertsitateak orain bizi
duen egoeraren azterketa egiten da eta bost urtetako epea
(1989-1994) beteko duen euskalduntze-plana zehazten
da irakaskuntza, ikerkuntza eta administrazioa eta zerbi-
tzuak osabiltzen dituzten atalak jorratuz. Horren bidez,
unibertsitarioek ikaskuntzan, irakaskuntzan, administra-
zioarekiko harremanetan eta ikerkuntzan euskaraz egin
ahal izan dezaten.

Azkena

1990eko Otsailaren 14eko Euskararako Batzordearen
bileran, azpibatzordekideek egindako plangintzari buruzko
ziriborroa aurkeztu zuten eta eztabaidatu. Plangintzaren
lerro nagusiei eta onarpenerako prozedurari oneritzia
eman zioten batzordekideek; nolanahi ere, otsailaren 23
arteko epea zabaldu zen emendakinak egin eta martxoa-
ren 6an egongo zen hurrengo bileran eztabaidatzeko.
Emendakinak eta oharrak kontutan hartzen zituen testu
berritua botazio bidez onartua izan zen martxoaren amaie-
ran.

Gogoratu nahi genuke plangintzaren azpibatzordekideen
asmotan onartze-prozedura abiadura biziagoan egitea es-
pero zela; izan ere, gogoan izanik Errektore-Taldearen
aginte-epea luze gabe amaituko zela, hori bukatu aurretik
Errektoreari aurkeztu eta Gobernu-Batzarraren onarpena-
rekin, berehala indarrean jartzea lortu nahi zen. Baina us-
teak ustel.

Gogoeta sakonegiei biderik eman gabe, larriki kezkatze-
ko modukoa da adierazi plangintzaren etorkizun hurbila;
gogoan izan behar da berau bost urtetakoa izanik, betetze-
ko denbora-muga 1994ean amaituko dela; bestalde, iraina
irainaren ondotik eta zailtasunak baino ez ditu euskal ira-
kaskuntzak bai dagoeneko ibili dabiltzan euskal lerroen
iraupenerako eta bai horien garapenerako (esate baterako,
1989-1990 ikasturterako behar ziren euskal irakasle berri
guztiak ez ziren kontratatu Jaurlaritzako Hezkuntza Sailak

horretarako baimenik eman ez zuelako). Hala-moduzko
egoeran dagoen euskal irakaskuntza zapuztuz eta etorki-
zunerako bideak zailduz. Honela bada, espero dezagun
atzerapenarekin eta oraindik indarrean ez dagoen plangin-
tza honi Errektore berrautatuak eta taldeak, euskarari eta
euskal kulturari zor zaion lekua opatuz, behingoz irtenbide
zuzen, on eta egokia emateko ahaleginak egingo dituztela
estatutuak beteraziz.

